
Drög að tillögu til þingsályktunar um framkvæmdaáætlun  
í málefnum innflytjenda fyrir árin 2026-2029 

Umsögn Barnaheilla – Save the Children á Íslandi við mál nr. S-37/2026 í samráðsgátt stjórnvalda  

 

Barnaheill – Save the Children á Íslandi fagna því að stjórnvöld hyggist leggja fram ítarlega og 
heildstæða framkvæmaáætlun í málefnum innflytjenda. Á fyrri stigum kölluðu Barnaheill eftir 
skýrum aðgerðum til að gera íslensku menntakerfi kleift að mæta námslegum og félagslegum 
þörfum barna og ungs fólks með fjölbreyttan tungumála- og menningarbakgrunn á öllum 
skólastigum og í hvers kyns frístundastarfi. Því er ánægjulegt að sjá m.a. aðgerðir 1.6. og 3.4. 
taka á þeim þáttum, þó að ástæða sé til að styrkja enn þá þætti sem snúa að menntakerfinu. 

Fjallað er um aðgerðir um sérstaklega viðkvæma hópa í 4. kafla áætlunarinnar. Þar er áhersla á 
mikilvægar aðgerðir til að draga úr fátækt og að efla sálrænan stuðning við flóttafólk. Með sama 
hætti væri hér ástæða til að skoða aðra sérstaklega viðkvæma hópa. Barnaheill taka undir 
umsögn Þroskahjálpar, þar sem athugasemd er gerð við að ekki séu aðgerðir sem snúa að 
fötluðu fólki almennt og fötluðum börnum sérstaklega, en auk þess má nefna að staða hinsegin 
barna kallar á öflugar aðgerðir. 

Hvarvetna sem kveðið er á um fræðslu og miðlun upplýsinga er mikilvægt að það sé jafnframt 
gert á formi sem hentar aldri og þroska þeirra barna og ungmenna sem upplýsingarnar þurfa að 
ná til. Þess vegna er ánægjulegt að í aðgerð 3.3. Lýðræðisþátttaka og lýðræðisfræðsla sé sérstakur 
framkvæmdaliður er varðar fræðslu fyrir börn og ungmenni um lýðræðislegar kosningar. Á sama 
hátt mætti t.d. styrkja aðgerð 3.1. Uppbygging fjölbreyttrar og árangursríkrar upplýsingaþjónustu 
fyrir innflytjendur þannig að tryggt sé að börn og ungmenni geti nýtt sér þjónustuna. Sama má 
segja um rannsóknir, t.a.m. væri mikilvægt að fá fram sjónarhorn barna og ungmenna í aðgerð 
5.4. Rannsókn á líðan og samfélagslegri þátttöku innflytjenda. 

Samtökin vilja að lokum benda á að engin aðgerð virðist hafa verið kostnaðarmetin, þrátt fyrir 
að 7. gr. laga um innflytjendur segi að áætlaður kostnaður verkefna skuli tilgreindur í áætluninni.  

 

Barnaheill lýsa sig reiðubúin til frekara samráðs og samstarfs við þá vinnu sem framundan er. 

